Канспект занятка

з выхаванцамі  старэйшай групы,  адукацыйная галіна: "Дзіця і грамадства",
“Развіцце маўлення і культура маўленчых зносін”

Выхавальнік дашкольнай адукацыі першай кваліфікацыйнай катэгорыі 
Цітова Ю.В.
Праграмныя задачы:
далучаць дашкольнiкаў да багацця беларускай мовы, фармiраваць каштоўнасныя адносiны да яе;

стымуляваць зносiны на беларускай мове;

развiваць пазнавальныя i моўныя здольнасцi, назiральнасць адносна моўных з'яў, навыкi маўленчага самакантролю;

звяртаць увагу на моўныя асаблiвасцi беларускай мовы ў параўнаннi з рускай;

развiваць навыкi разумення беларускай мовы, уменне адказваць на пытаннi выхавальнiка, заахвочваць самастойныя выказваннi дзяцей на беларускай мове.
замацаваць ўяўленні аб тым: як жывуць людзі ў Рэспубліцы Беларусь, як працуюць, адпачываюць, дасягненні людзей краіны ў працы і мастацтве;
замацаваць уменні выдзяляць Рэспубліку Беларусь сярод іншых краін свету; называць горады, рэкі, азёры Рэспублікі Беларусі;
выхоўванне нацыянальнай  самасвядомасці.
Абсталяванне: карцінкі з малюнкамі рэк і азёр Беларусі, карта Беларусі, глобус, указка, дзіцячыя музычныя інструменты.
Ход занятка

Дзецi ўваходзяць у групу, вiтаюцца з гасцямi, праводзiцца трэнiнг «Праменьчыкi». Звярнуць увагу дзяцей на сонейка, якое  заглянула ў аконца. Прапанаваць падставiць далонi i злавiць праменьчык. 
Выхавальнік дашкольнай адукацыі (ВДА).  Нам адразу стала цёпла, радасна. А зараз раскiдаем свае праменьчыкi, няхай яны ляцяць і адораць сваiм цяплом нашых гасцей. Адразу  ўсiм стала цёпла, утульна ў нашай групе.
ВДА. Давайце блiжэй пазнаёмiмся з гасцямi, каб яны ведалі, як нас завуць. 
Гульня «Назавi iмя па-беларуску».

ВДА. Дзецi, сёння мы з вамi пагутарым аб нечым вельмi цiкавым i дарагiм. 
Як вы лічыце, аб чым?
Адкажыце, калi ласка, у якой краiне мы з вамi жывем? (Адказы дзяцей.) (Беларусь). 
Значыць,  мы з вамi хто? (Адказы дзяцей.) ( Беларусы ). 
Аляксандра, а ты хто - руская цi беларуска?
Аляксандра. Твар румяненькi, белая хустачка

 

    Я ўжо ведаю, я - беларусачка.
ВДА. А ты, Настачка, (Дыяна, Алiса…) хто? (Адказы дзяцей.)
ВДА. А ты хто, Аляксей? (Адказ хлопчыка.)
Аляксей. Блакiт нябёс i белы бусел,
                 I кветкі ў полi, як абрус.
                 Мой край завецца Беларуссю,
                 I сам я хлопчык - беларус.
ВДА. Так, мы ўсе беларусы і жывем у краiне Беларусь.

А як яшчэ мы можам назваць нашу краiну?  (Адказы дзяцей.) (Бацькаўшчына.) 

ВДА. А чаму? (Адказы дзяцей.) Бо яна засталася нам ад нашых бацькоў i дзядоў.
Паслухайце верш “Дарагая Беларусь”, якi напiсаў паэт Пятрусь Броўка.
Слаўлю я свой край любiмы,

Незгасальную зару.
Як ты сэрцу майму мiла,

Дарагая Беларусь.
Залацiстыя прасторы,

Незлiчона ясных зор,

Рэкi цiхiя, азёры,

Галасiсты шумны бор!

Ты нас ласкай атулiла,
I я ў шчасцi гавару:

Як ты сэрцу майму мiла,

Дарагая Беларусь!
На якой мове мы з вамi зараз размаўляем? (Адказы дзяцей.)  
Цi падабаецца вам беларуская мова? (Адказы дзяцей.)  Чаму?
Крынiчкай спявае, не замярзае родная мова.

У сэрцы не гасне, поўнiць нас шчасцем родная мова.

Над светам лунае вечна жывая родная мова.

I нас, беларусаў, збiрае, яднае роднае слова.
( Н. Шчэрбiн, «Вечна жывая». )

Дзеці, а ці ведаеце вы, адкуль пачалася гісторыя нашай Радзімы? (Адказы дзяцей.)  
Існуе шмат паданняў аб тым, адкуль пачалася наша Радзіма.  Зараз паслухайце адно з гэтых паданняў.

      «Жыў  на свеце чалавек па прозвiшчы Бай. Была ў яго вялiкая сям`я. Надышоў час Баю памiраць.Сабраў ён сваiх сыноў i падзялiў мiж iмi маёмасць. Толькi аднаго сына запамятаваў, бо той якраз быў на паляваннi са сваiмi любiмымi сабакамi. Звалi сына Белаполем. 
       Пасля смерцi бацькi вярнуўся Белаполь з палявання. Браты яму i кажуць: «Бацька аддаў нам усю маёмасць, а табе пакiнуў сабак ды наказаў, кааб ты пусцiў iх на волю: аднаго - у правы бок, другога - у левы. Колькi зямлi аббягуць яны за дзень, столькi будзе тваёй.»
       Пайшоў Белаполь i злавiў дзьвух птушак: адну, што прыляцела з паўднёвага мора, а другую - з мора паўночнага. Выпусцiў ён птушак у розныя бакi,  а наўздагон пусцiў сабак. Яны так хутка кiнулiся за птушкамi, што аж пыл закурэў. I па сённяшнi дзень iх няма. А па iх слядах дзве рэчкi пацяклi: у адзiн бок - Дзвiна, у другi - Дняпро. На гэтых абшарах Белаполь i пасялiўся. Ад розных жонак у Белаполя пайшлi розныя плямёны пад найменнем беларусы. Яны i да гэтуль тут жывуць, зямельку аруць ды жыта сеюць.
У кожным паданнi ёсць зярнятка праўды. Можа так яно i было? Бо жывем мы на прыгожай ды багатай зямлi, дзе шмат рэк i азёр, дзе працавiтыя, добрыя i мужныя людзi.
Гульня «Падбяры прыметнiк да слова»:  
1. Мова  якая? (Адказы дзяцей.)  
2.  Радзiма якая? (Адказы дзяцей.)  
3. Матуля якая? (Адказы дзяцей.)  
ВДА. Паслухайце ўважліва загадку: 
          «Дзе гарады без людзей, а рэкi без вады ?» (Адказы дзяцей.)  (Глобус, карта.)
ВДА. Калi падняцца высока над зямлёй, тады наша Беларусь будзе выглядаць вось такой, як на глобусе. Давайце яе разгледзiм. (Дзеці самастойна паказваюць.) З якімі краінамі мяжуе наша краiна? (Адказы дзяцей.)  Так, з Польшчай, Украiнай, Расiяй, Латвiяй i Лiтвой. (Самастойныя адказы дзяцей.)
Назавiце сталiцу Беларусi? (Адказы дзяцей.) 

Так, гэта самы галоўны горад нашай краіны - Мiнск. 
Хто  пакажа яго на карце? (Показ на карце сталіцы.)
У якiм горадзе мы жывем? (Адказы дзяцей.) (Показ на карце горада Магiлёва).
Магiлёў, родны мой Магiлёў!
Як ты любы мне кожнай часiнай!

I пад сонцам, і ў бляску агнёў
                                      Ты стаiш над Дняпром, што асiлак…
А якiя гарады Беларусi вы яшчэ ведаеце?  (Адказы дзяцей.) (Вiцебск, Гомель, Брэст, Гродна - показ на карце.)
А хто ведае, колькi абласцей у Беларусi? (Адказы дзяцей.) (Шэсць.)
Зараз пагуляем - я буду называць гарады, а вы называць вобласцi i паказваць iх на карце. Мiнск - Мiнская вобласць, Магiлёў - Магiлёўская вобласць i г.д.
Хто назаве гарады, якiя уваходзяць у склад  Магiлёўскай вобласцi? (Адказы дзяцей.) (Шклоў, Бабруйск, Быхаў, Круглае.)
Нашу краiну завуць сiнявокай. Чаму? (Адказы дзяцей.)
Так, таму, што на яе тэрыторыі шмат рэк i азёр.

Якiя рэкi вы ведаеце? (Адказы дзяцей.)  (Дняпро, Сож, Буг, Дзвiна, Прыпяць, Шчара, Свiслач, Нёман, Вiлея, Пiна, Дзiсна.)
Якiя азёры Беларусi вы ведаеце? (Адказы дзяцей.) (Нарач, Свiр, Свiцязь, Снуды.)
Якое самае вялiкае возера Беларусi? (Адказы дзяцей.) (Нарач.)
Возера Нарач празрыстае, чыстае,

Ты, як паветра, такое празрыстае

Цiхай пагодаю свецiцца дно -
Ты на планеце такое адно.
А яшчэ нашу краiну называюць багатай. Чым яна багата? (Адказы дзяцей.) (Хлебам, бульбай, лясамi, лугамi, раслiнамi, жывёламi.)
Што вырабляюць у Беларусi? (Адказы дзяцей.) (Халадзiльнiкi, тэлевiзары, газавыя плiты, трактары, посуд са шкла, смачныя цукеркі i зефiр.)
Наша Беларусь багата працавiтымi людзьмі.
Беларусь - Радзiма,
Сёлы, нiвы, хаты.

Гарадоў цудоўных нам не падлiчыць.

I жывуць тут людзi -

Рукi залатыя, усе яны ўмеюць

Будаваць, расцiць.
Нашы людзi ўмеюць не толькi працаваць, але ў вольны час адпачываць, весялiцца. Давайце i мы з вамi патанцуем пад беларускую музыку (Фізкультхвілінка.)
ВДА. Беларусь - наша Радзiма, Бацькаўшчына.  Мы ўсе яе любiм i шануем. 
Настачка ведае верш, у якiм гаворыцца пра любоў да Радзiмы. Давайце, калі ласка паслухаем.
Настачка. Сваю родную старонку
                   Вы  любiце, як  бацькоў,

                   Што вучылi песняй звонкай,
                   Прывiвалi мне любоў.
                   I да мовы, да дубровы,
                   Да палёў i да лугоў,
                   I заўсёды да народа,
                   Што жыве тут ад вякоў.
ВДА. А зараз паслухайце яшчэ адну гiсторыю. 
Цi то полем, цi то лесам iшлi тры падарожнiкі. Iшлi яны тры днi, тры ночы i яшчэ паўдня. Прытамiлicя, прыселi. Раптам чуюць - нехта спявае. Першы кажа: “Вiдаць жаўрук. «Не», - кажа другі. - Гэта лес шумiць». А трэцi прыпаў вухам да зямлi i прашаптаў: «Дык гэта зямля наша спявае». 
Вось яна, якая наша беларуская зямля.  Таму ў нас i песнi , i танцы прыгожыя. Якія беларускія песні вы ведаеце? (Адказы дзяцей.)
ВДА. Сёння мы яшчэ раз вялі з вамі гутарку пра нашу родную Беларусь. Паслухалi прыгожыя вершы. Успомнiлi, як шмат рэк i азёр знаходзiцца на тэрыторыi нашай краіны. Давайце будзем шанаваць нашу родную мову. Ганарыцца, што яна такая прыгожая, пявучая i старацца вывучаць яе. 

А нашым гасцям мы даруем прыгожую песню: «Простыя словы».
